
NAN FÈT TRAVAY LA, GOUVÈNÈ HOCHUL METE AKSAN SOU REYALIZASYON 
TRAVAY AK MENDÈV LA POU RANN NOUYÒK PI ABÒDAB POU TRAVAYÈ AK 

ANPLWAYÈ YO  
  

Eta Nouyòk te ranbouse prè Fon Fidisi Asirans Chomaj la, sa ki pèmèt fon an 
atenn solvabilite, ogmante benefis pou moun Nouyòk ki pa gen travay, epi 

diminye depans pou biznis yo  
  

Lòt gwo reyalizasyon yo enkli ogmantasyon benefis salè minimòm, twa nouvo 
lwa sou sekirite travayè, kolèj kominotè gratis pou elèv adilt, ak elaji aplikasyon 

lwa kont vòl salè  
  

  
Gouvènè Kathy Hochul jodi a te mete aksan sou reyalizasyon travay ak mendèv 
Nouyòk la nan kad selebrasyon Fèt Travay la. Gouvènè Hochul te travay ak dilijans pou 
asire ke Eta Nouyòk se yon kote ki an sekirite epi abòdab pou travay, viv epi elve yon 
fanmi. Reyalizasyon ane sa a pou mete an plas yon ajanda travayè k ap mennen nan 
peyi a gen ladan yo peye dèt Fon Fidisi Asirans Chomaj (Unemployment Insurance, UI) 
eta a, ogmante benefis salè minimòm yo, ofri kolèj kominotè gratis pou elèv adilt nan 
sektè ki gen anpil demann epi fè yon envestisman enpòtan nan pwogram fòmasyon 
mendèv edikatif yo. Gouvènè a kontinye tou ak yon represyon agresif sou vòl salè, li 
ogmante penalite pou vyolasyon lwa sou travay timoun epi li avanse nouvo lejislasyon 
pou kenbe travayè yo an sekirite pandan y ap travay.  
  
"Fèt Travay la gen pou wè ak rekonèt travayè nou yo ki travay di pou kontribisyon ak 
reyalizasyon yo", Gouvènè Hochul te deklare. "Travayè nou yo atravè eta a merite 
resous ak sipò ki nesesè pou yo pwoteje epi travay yon fason efikas epi administrasyon 
mwen an ap kontinye sèvi yo."  
  
Gouvènè Hochul te yon sipòtè depi lontan nan sendika travayè Nouyòk yo epi li rete 
angaje nan sipòte travayè Nouyòk yo. Gouvènè a te pran aksyon sa yo pou sipòte, 
pwoteje, ak fòme travayè yo nan ane ki sot pase a, sou baz travay ak reyalizasyon 
mendèv prensipal yo nan ane pase a:  
  
Amelyore salè ak avantaj yo  

• Ogmantasyon Salè Minimòm: Nan mwa janvye, salè minimòm nan Nouyòk te 
ogmante pa 0.50 dola pa èdtan pou rive 16.50 dola nan vil Nouyòk, Westchester, 
ak Long Island epi 15.50 dola nan tout rès eta a. Ajisteman sa a fè pati yon akò 
istorik plizyè ane ant Gouvènè Hochul ak Lejislati Eta Nouyòk la pou endekse 
salè minimòm lan ak enflasyon apati 2027.  

• Ranbouse dèt Fon Fidisi Asirans Chomaj la: Yon gwo reyalizasyon nan Bidjè 
Gouvènè Hochul la pou Ane Fiskal 2026 la (FY 2026) se ranbousman konplè prè 
Fon Fidisi Asirans Chomaj (Unemployment Insurance, UI) federal Nouyòk la. 
Aksyon sa a ki prèske koute 7 milya dola retabli solvabilite fon an, ogmante 
benefis pou Nouyòkè ki pap travay yo, epi diminye depans pou biznis yo. Apati 
mwa oktòb, benefis maksimòm UI chak semèn nan, ki te bloke anvan a 504 dola, 
pral ogmante pou rive 869 dola. Rembousman an ouvri chemen tou pou yon 
ogmantasyon nan baz salè taksab an 2026 pou ranfòse fon an alontèm.  

• Ranfòse Benefis pou Travayè ki an Grèv yo: Nan mwa me, Gouvènè Hochul 
te siyen yon lwa ki pèmèt travayè grèvis yo resevwa benefis Asirans Chomaj 
apre yon peryòd datant de semèn, yon diminisyon parapò ak peryòd datant twa 
semèn anvan an.  

• Elaji Lwa sou Tèminal ki An Sante a: Nan mwa me, Gouvènè Hochul te siyen 
yon lejislasyon pou elaji Lwa sou Tèminal ki An Sante a pou amelyore salè, swen 
sante ak benefis konje pou travayè ayewopò nan ayewopò JFK ak LaGuardia, ki 
gen ladan travayè a tan pasyèl. Sa asire tou egalite nan tout ayewopò nan zòn 
Vil Nouyòk la epi li gen ladan l yon egzanpsyon pou ti anplwayè ki gen 10 
anplwaye oswa mwens.  

  
Elaji opòtinite pou anplwa ak fòmasyon  

• Kanpay "Yo Anplwaye Ou" (You’re Hired) pou Ansyen Travayè Federal yo: 
Inisyativ sa a, ke Gouvènè Hochul te lanse an fevriye, te ankouraje travayè 
Federal ki te pèdi travay yo pou yo aplike pou plizyè pòs nan sèvis piblik Eta 
Nouyòk la. Ajans eta yo te anplwaye plis pase 120 ansyen travayè federal.  

• Bay Kolèj Kominotè Gratui pou Elèv Adilt nan Domèn ki Gen Anpil 
Demann: Bidjè Gouvènè Hochul pou ane fiskal 2026 la te etabli kolèj kominotè 
gratis pou granmoun nan domèn ki gen anpil demann atravè SUNY ak CUNY 
Reconnect. Atravè pwogram istorik sa a, kolèj kominotè nan SUNY ak CUNY 
pral kouvri ekolaj, frè, liv ak founiti pou elèv adilt ki gen laj 25 a 55 an ki pa gen 
diplòm k ap pouswiv diplòm asosye nan domèn ki gen anpil demann tankou 
fabrikasyon avanse, teknoloji, jeni, sibèsekirirte, entèlijans atifisyèl, ansèyman ak 
swen sante. Depi mwa pase a, yo te resevwa plis pase 16,500 aplikasyon.  

• Dijitalize papye travay pou jèn yo: Gouvènè Hochul te siyen yon lwa an me 
pou modènize pwosesis sètifikasyon travay pou jèn yo grasa kreyasyon yon 
pòtay sou entènèt ki inik, elimine egzijans demode tankou ramasaj an pèsòn ak 
egzamen fizik obligatwa.  

• 14.4 milyon dola pou Sipòte Pwogram Fòmasyon Mendèv nan Edikasyon 
an: Nan mwa out, Gouvènè Hochul te anonse ke yo te atribye 14.4 milyon dola 
nan Prim Devlopman Mendèv nan Inivèsite Eta New York (State University of 
New York, SUNY) ak Inivèsite Vil New York (City University of New York, CUNY) 
ak fakilte ak inivèsite prive nan kad Envestisman nan Mendèv Edikasyon pou 
elaji opòtinite pou Nouyòkè ki enterese vin edikatè nan zòn ki gen gwo pwoblèm 
ekonomik.  

• Resous pou sipòte travayè ki aje yo: An patenarya ak Biwo pou Granmoun Aje 
Eta a, Depatman Travay Eta Nouyòk (NYS Department of Labor, NYSDOL) te 
lanse yon sant resous sou entènèt pou ede Nouyòkè ki pi aje yo reyentegre nan 
mache travay la. Devlope an akò avèk Semèn Nasyonal Anplwaye Travayè Ki 
Aje Depatman Travay Etazini an ak Plan Direktè Eta a pou Granmoun Aje 
Gouvènè Hochul la, zouti sou entènèt sa a ofri konsèy ak resous enpòtan pou 
sipòte travayè ki pi aje yo pou yo ka simonte baryè ki anpeche yo jwenn travay.  

 
Ranfòse Pwoteksyon Travayè yo  

• Pwoteje travayè yo pandan y ap travay: Gouvènè Hochul te deklare jen Mwa 
Sekirite Travayè, pandan twa nouvo lwa te antre an vigè pou amelyore 
pwoteksyon pou travayè yo nan kèk sektè.  

o Lwa sou Sekirite Travayè nan Magazen an egzije ke anplwayè nan 
komès detay ki gen 10 oswa plis anplwaye atravè tout eta a mete an 
aplikasyon pwogram fòmasyon entèraktif sou vyolans nan travay, ki gen 
ladan menas vyolans fizik, abi, asèlman ak entimidasyon. Anplwayè ki gen 
500 oswa plis anplwaye oblije bay bouton repons silansy disi janvye 2027.  

▪ Lwa sou Travayè Mòd la gen pou objaktif pou asire transparans 
ak tretman jis pou modèl ak lòt travayè mòd epi li egzije pou 
konpayi jesyon modèl yo anrejistre nan Eta Nouyòk epi respekte 
devwa espesifik tankou bay anviwònman travay ki an sekirite epi aji 
nan pi bon enterè modèl yo reprezante yo.  

▪ Pwogram Rediksyon Blesi pou Travayè nan Antrepo 
(Warehouse Worker Injury Reduction Program) elaji Lwa 
sou Pwoteksyon Travayè Antrepo ane pase a epi li egzije 
pou anplwayè yo idantifye epi minimize risk blesi yo lè yo fè 
evalyasyon sou sit travay la; bay fòmasyon pou anplwaye yo 
ak sipèvizè yo epi etabli pwotokòl pèsonèl medikal ak 
tretman.  

▪ Ekspansyon aplikasyon lwa kont vòl salè: Nan mwa me 
a, Gouvènè Hochul te avanse yon lejislasyon pou bay 
Depatman Travay Eta Nouyòk nouvo zouti tankou privilèj, 
sezi byen, ak òdonans pou sispann travay, pou kolekte salè 
ki pa peye apre yon jijman pou vòl salè.  

▪ Sanksyon ki pi sevè pou vyolasyon travay timoun: An 
repons a yon ogmantasyon vyolasyon lwa sou travay timoun 
nan tout peyi a, nan mwa me, Gouvènè a te prezante yon 

lejislasyon pou ogmante penalite sivil yon fason sinifikatif 
pou anplwayè ki vyole lwa sou travay timoun yo.  

▪ Pwogram konsiltasyon sou plas (On-Site Consultation 
Program) la pwoteje travayè yo epi ekonomize lajan 
biznis yo: Pwogram Konsiltasyon Sou Plas gratis la, ki gen 
50 an depi l ap selebre, te fè Patwon Nouyòk yo ekonomize 
89 milyon dola pandan dis dènye ane yo grasa prevansyon 
blesi nan travay. Pwogram nan, finanse an patenarya ak 
Administrasyon Sekirite ak Sante nan Travay (Occupational 
Safety and Health Administration, OSHA), ede biznis yo 
anpeche blesi ak maladi nan travay epi li ede yo konfòme yo 
ak règleman yo.  

  
Lòt Gwo Reyalizasyon  

• Premye konje prenatal peye: Apati 1e janvye 2025, Nouyòk te vin premye eta 
nan peyi a ki egzije tout biznis prive yo pou bay travayè ansent yo jiska 20 èdtan 
konje maladi peye pou swen sante ki gen rapò ak gwosès la.  

• Sipòte Travayè Swen Sante yo ak plis pase 2 milya dola nan bonis: Anplis 
de envesti nan pwochen jenerasyon travayè swen sante Nouyòk yo, Gouvènè 
Hochul te kontinye sipòte travayè swen sante aktyèl yo ki bay sèvis ke anpil 
Nouyòkè konte sou yo. Ane pase, Gouvènè a te anonse ke Eta Nouyòk te peye 
plis pase 2 milya dola nan bonis bay plis pase 800,000 travayè swen sante nan 
tout eta atravè Pwogram Bonis Travayè Swen Sante a. Gouvènè Hochul te lanse 
pwogram nan an 2022 epi li te bay bonis jiska 3,000 dola pou travayè swen 
sante ki elijib atravè Nouyòk.  

• Mwa aprantisaj ak envestisman nan pwogram nan: Pou twazyèm ane 
konsekitif, Gouvènè Hochul te pwoklame Novanm Mwa Aprantisaj Eta Nouyòk 
kòm yon pati nan sipò kontinuèl li nan modèl devlopman mendèv ki trè efikas sa 
a. An 2026, Depatman Travay Eta Nouyòk la ap selebre Semèn Aprantisaj la soti 
26 avril rive 2 me.  

• Lansman Pwogram Aprantisaj Ofisye Lapolis Eta Nouyòk ke yo fèk mete 
ajou a: Nan mwa septanm 2024, Depatman Travay Eta Nouyòk la, Inivèsite Eta 
Nouyòk (State University of New York, SUNY) la, ak SUNY Schenectady te 
anonse lansman yon Pwogram Aprantisaj Ofisye Lapolis Eta Nouyòk ke yo fèk 
mete ajou a. Pwogram sa a bay rekrite yo kapasite pou yo touche lajan pandan y 
ap aprann konpetans esansyèl epi resevwa asistans finansye ak sipò pou gide 
yo nan fòmasyon ofisye lapolis yo.  

  
Senatè Eta Jessica Ramos te deklare, "Fèt Travay sa a rive nan yon moman kritik, 
pandan travayè yo ap fè fas ak atak atravè peyi a. Nan Nouyòk, n ap montre ak kisa 
yon lidèchip ki an favè travayè yo sanble — n ap ranbouse 7 milya dola dèt chomaj pou 
ogmante benefis yo epi diminye depans yo, diminye tan pou travayè grèv yo tann pou 
jwenn chomaj, epi envesti nan devlopman mendèv nan tout eta a. Avèk nouvo lwa 
tankou Lwa sou Sekirite Travayè nan Komès an Detay ak Lwa sou Rediksyon Blesi 

Travayè nan Depo ki an plas kounye a, n ap asire ke chak Nouyòkè ale lakay yo an 
sekirite, chak lè yo fin travay ak chak jou."  
  
Senatè Eta James Sanders Jr. te deklare, "Mwen fyè pou m sipòte anpil reyalizasyon 
Eta Nouyòk te reyalize pou travayè yo ane sa a. Nouyòk kontinye rete yon lidè nan peyi 
a pou fè pwogrè nan kad dwa ak benefis pou travayè yo, tankou yon salè minimòm ki pi 
wo, pi bon benefis pou travayè grèv yo, plis opòtinite pou fòmasyon ak edikasyon, plis 
pwoteksyon pou travayè yo, ak lòt nouvo règleman. Fèt Travay la gen pou wè ak 
selebre travayè yo ki se kolòn vètebral ekonomi ak demokrasi amerikèn lan."  
  
Manm Asanble, Harry Bronson, te deklare, "Antanke Prezidan Komite Travay 
Asanble a, lite pou asire ke Eta Nouyòk se yon kote ki an sekirite epi abòdab pou travay 
ak viv se travay nimewo en. Avèk lidèchip ak patenarya Gouvènè Hochul, nou akonpli 
anpil bagay pou fanmi travayè nou yo. Amelyore aplikasyon lwa salè, elaji sekirite nan 
espas travay nan plizyè endistri epi bay devlopman mendèv te esansyèl pou reyalize 
pwogrè siyifikatif pou tout Nouyòkè yo. Ranbouse dèt Fon Fidisi Asirans Chomaj la 
pandan y ap ogmante anpil benefis anplwaye yo epi diminye depans pou biznis yo te 
yon priyorite nan bidjè sa a; reyalizasyon sa a demontre angajman san fay nou pou fè 
Nouyòk pi abòdab pou fanmi ak biznis nou yo ki travay di. Pandan n ap selebre Fèt 
Travay la, nou dwe onore travayè nou yo lè nou angaje nou pou nou toujou goumen 
pou yo pou yo ka jwenn salè ki apwopriye pou yo, pou yo ka gen plas travay ki an 
sekirite, pou yo ka jwenn bon swen sante ak benefis retrèt pou yo ka pran swen tèt yo 
ak fanmi yo."  
  
Manm Asanble Rodneyse Bichotte Hermelyn te deklare, "Nouyòk te toujou yon lidè 
nan pwoteje ak ankouraje travayè yo, epi mwen bat bravo pou angajman Gouvènè 
Hochul pou ranfòse pwoteksyon travayè yo ak elaji opòtinite pou Nouyòkè yo. 
Reyalizasyon sa yo -- soti nan konje prenatal peye rive nan lwa sekirite nan travay ki pi 
solid -- demontre ke eta nou an ap priyorize fanmi k ap travay yo. Ranfòse aplikasyon 
lalwa kont vòl salè, ogmante penalite pou vyolasyon travay timoun, ak envesti nan 
fòmasyon mendèv yo se pa sèlman règleman sou papye -- yo se pwoteksyon reyèl ki 
amelyore lavi yo, kenbe espas travay yo an sekirite, epi bay fanmi k ap travay yo sipò 
yo merite a. Nan Fèt Travay sa a, nou selebre pwogrè ki fèt yo epi nou reyafime 
angajman nou pou konstwi yon espas travay ki pi jis e ki pi an sekirite pou tout moun."  

